
илмий нашрлар рўйхати (Рўйхатга) киритилган. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

Kirish. Tabiiy tillar haqida gap borar ekan bevosita uni tashkil qiluvchi birliklarga 

lisoniy modellar va nutqiy birliklar kiradi. Til doimo oʻzgarishlarga uchraydi va rivojlanib 

boradi, ijtimoiylashadi. Barcha tillar oʻziga xos morfologik tuzilishga ega. Soʻzlarni yasash, 

ularni matnlarda qoʻllash inson tafakkuri mahsuli. Har bir til esa minglab soʻzlarni qamrab 

oladi. Mana shu soʻzlar orqali muloqotga kirishganda turli nutqiy hosilalardan soʻz shakllari 

yuzaga chiqadi. Morfologiyaning eng kichik birligi morfemadir. Morfologiyada soʻzlarning eng 

kichik maʼnoli qismigacha boʻlgan birliklar aniqlanadi. Turli tillarda morfologik qonuniyatlar 

turlicha. Tabiiyki, oʻzbek tilida yaratilayotgan korpus uchun ham morfem jihatdan tahlil eng 

muhim bosqich sanaladi. Kompyuter tiliga mos ravishda soʻzlarni morfem tahlil qilib berish 

matnlarni toʻgʻri tarjima qilishdagi birinchi qadamlardan biridir. Buning uchun soʻzlar 

morfologik jihatdan tahlil qilinadi, jadvallar tuziladi va maʼlumotlar bazasiga yuklanadi. Audio 

korpus yaratishda soʻzlar ham morfologik tahlil qilinadi, ham urgʻu soʻzning qaysi qismiga 

tushishi hisobga olinadi. 

Adabiyotlar tahlili va metodlar. Jahonda morfologik sintez boʻyicha koʻpgina olimlar 

tomonidan ilmiy izlanishlar qilingan. Turkologiyada ham korpusshunoslik sohasi doirasida 

turkiy tillar boʻyicha ilmiy tadqiqotlarda rivojlanib kelmoqda. Turk tili korpusi boʻyicha 

M.Aksan, D.Zeyrek, K.Oflazar, U.Özge[1]; uygʻur tili boʻyicha Y.Aibaidulla, K.Lua[2]; boshqird tili 

boʻyicha L.A.Buskunbayeva, Z.Sirazitdinov[3]; xakas tili boʻyicha A.Sheimovich; tatar tili 

boʻyicha J.Suleymanov, A.Gatiatullin, O.Nevzorova, R.Gilmulin, B.Hakimov[4]; qrim-tatar tili 

boʻyicha L.Kubedinova hamda tuva tili boʻyicha A.Salchak kabi koʻplab olimlar izlanishlar olib 

borganlar. 

Respublikamizda oʻzbek tilidagi matnni morfologik tahlil qiluvchi dasturning lingvistik 

taʼminotini yaratishga qaratilgan tadqiqotlardan biri f.f.d., prof. N.Abduraxmonova tomonidan 

olib borilgan boʻlib, “Mashina tarjimasining lingvistik taʼminoti”[5] nomli monografiyasi va 

“Kompyuter lingvistikasi”[6] darsligida morfologik tahlil uchun modellashtirish, formal til 

nazariyasi, oʻzbek tilining grammatik lingvistik bazani tuzishdagi muhim jihatlar ochib 

berilgan. Bundan tashqari, A.Poʻlatov, N.Joʻrayeva, B.Alixojayevlarning oʻzbek tilini 

modellashtirishga oid “Разработка формальной модели грамматики узбекского языка”[7] 

va “Разработка программы компьютерного анализа и синтеза глаголов узбекского 

языка”[8] nomli tadqiqotlarini qayd etish mumkin. 

Maqolada turkiy tillar korpuslari morfologik tahlilining oʻzbek tilida mavjud morfologik 

analizatorga oʻxshash va farqli jihatlari tahlil qilinadi. uzbekcorpus.uz platformasidagi 

morfoanalizatorning imkoniyatlari, qolaversa aniqlangan kamchiliklar sanab oʻtilgan va 

bartaraf qilingan.  

Natijalar va muhokama. Turkiy tillar boʻyicha morfologik analizator yaratish masalasi 

XX asrning 60-yillaridan boshlab oʻrganila boshlangan. Shu yillardan boshlab koʻplab 

tadqiqotlar qilindi. Xususan, tatar tili morfologik modeli boʻyicha analiz qilish 1990-yillarning 

oʻrtalaridan boshlab amaliyotga tatbiq etila boshlandi. Oʻsha davrda tatar tilining morfologik 

analizatori uch modelga asoslangan: generativ, paradigmatik va ikki bosqichli model[9]. Tatar 

tilining dastlabki holatdagi morfoanalizatori ikki fayldan: Rules – qoidalar fayli; Leksik 

birliklardan iborat leksikon yaʼni oʻzak va affiksal morfemlardan tashkil topgan fayldan iborat 

boʻlgan. Ushbu analiz FST (finite state transducer), yaʼni avtomatik oxirgi bosqich transyutiri 

texnologiyasi orqali amalga oshirilgan[10]. Hozirda turkiy tillarni oʻz ichiga olgan morfologik 

analizator, sintezator (boshqird, Gagauz, turk, qozoq, tatar, qoraqalpoq, qirgʻiz, qrim-tatar, 

qoʻmiq, chuvash, oʻzbek, uygʻur, tuva, saxa, noʻgʻay) va mashina tarjimasiga (boshqird, turk, 

qozoq, tatar, qoraqalpoq, qirgʻiz, qrim-tatar, qoʻmiq) moʻljallangan platformadan foydalanish 

mumkin. Ushbu platformada toʻliq morfologik analiz qilish imkoniyati cheklangan, buni yana 

takomillashtirish zarur[11]. 

Umumiy foydalanish maqsadidan kelib chiqib korpus ikki turga ajratiladi: 
• umumiy korpus – bu kabi korpusda matnning turli janrlari va ifoda shakllari 

(ogʻzaki va yozma) aralash holda keng qamrovli boʻladi; 

• maxsus korpus – muayyan maqsadda tor sohaga xizmat qiluvchi hajm jihatdan 

anchagina kichik matnlar majmuidan iborat boʻladi[12]. 

Korpuslarda mavjud morfologik tahlil boʻlimining interfeysi qisqa tabiiy til soʻrovini 

yaratib, sodda javob shaklida berishdan iborat. Morfologik qoidalar morfemalarning oʻzaro 

kombinatsiyalarini boshqaradi va matnlarni analiz qilganda sozlarning asosi va affikslarni 

aniqlashda morfologik tamoyillarga tayanadi. Matnlarni ovozlashtirish, avtomatik tarjima kabi 

dasturlar uchun morfologik tahlil katta yordam beradi. Morofologiyada birliklar sifatida 

quyidagilar tahlilga qilinadi: token, lemma, stem. Token bu matnda ishtirok etayotgan barcha 

birliklar boʻlib, soʻz shakllari ham uning tarkibi sanaladi. Lemma – muayyan segment birlikning 

asosiy shakli (lugʻat shakli). Stem esa soʻzning oʻzagi, yaʼni affikslardan holi qismi[13].  

Morfologik tahlil qilish sintaktik analiz uchun ham juda muhim. Bu esa mashina 

tarjimasining tez va sifatli boʻlishida ham muhim ahamiyat kasb etadi. Bunda soʻzning qaysi 

turkumga oidligini aniqlab olish zarur.  

Oʻzbek tilining korpusi boʻlgan uzbekcorpus.uz ishga tushirilganda interfeysda 

dasturning qaysi tilda ishlashini tanlash, chap tomonida esa bandlar orqali kerakli soha 

tanlanadi. Soʻzlar izlashda qaysi soha boʻyicha izlashni tanlash va bundan tashqari uslub, davr 

tanlanadi: 

 

 
Yuqorida foydalanuvchi tomonidan lemma bo‘yicha “ona” so‘z izlanib, badiiy uslub va 

sovet davri tanlangan. Natijada esa 28 ta hujjatda 137 ta so‘z uchragan. Bu korpusda 

morfoanalizator bo‘yicha ham izlash mavjud. Bunda har bir so‘z morfologik tahlil qilinib, qaysi 

turkumga kirishi va asos-qo‘shimchalarga ajratilishi ko‘rsatiladi. “Kitobxon” so‘zi izlash uchun 

kiritilganda: 

 kitob: Root word (noun) 

kitobxon: belongs to Noun 

xon: The ending that forms the noun (personality, character) ko‘rinishida tahlil 

qilindi.  

Ushbu dastur so‘zni morfologik tahlil qilishda chapdan o‘ngga qarab analiz qilish 

algoritmiga asoslangan. So‘zlarni morfologik tahlil qilishda piton dasturlash tilidan 

foydalanilgan bo‘lib, bunda so‘z asosi, uning qaysi turkumga oidligi va qo‘shimchalari ajratib 

ko‘rsatiladi[14]: 

Input: aylanmachoq->Root word: aylan->Turkum: VERB->Suffix:machoq->Analiz 

Verb:ma Modeli: ->Neg 

Input: vatandoshlarimiz->Root word: vatandosh->Turkum: NOUN->  

Suffix: larimiz-> Analiz noun:lar+imiz Modeli: ->Plur+Poss1  

Input: ertalabgacha->Root word: ertalab-> 

Turkum: ADV ko‘rinishida.  

uzbekcorpus.dan lemma bo‘yicha 200 ta so‘z izlashga berildi, mustaqillik va sovet 

davriga oid badiiy matnlardagi so‘zlarning morfologik tahlili o‘rganib chiqildi. Statistika bilan 

quyidagi diagrammalar orqali tanishib chiqish mumkin. So‘zlar foiz ko‘rsatkichlarida va soniga 

ko‘ra so‘z turkumi doirasida berilgan[15].  

 

 
 

Ot; 70; 42%

Fe'l; 50; 30%

Son; 5; 3%

Sifat; 24; 14%

Ravish; 19; 
11%

Mustaqil so‘z turkumlari

Ot Fe'l Son Sifat Ravish

Natijada quyidagi so‘z turkumlariga oid morfologik qoliplarda texnik xatoliklar kuzatildi va 

ular qayta ishlandi: ot (qo‘shma otlar), fe’l (qo‘shma va to‘liqsiz fe’llar), ravish (daraja-miqdor 

ravishlari), sifat (fe’ldan yasalgan sifatlar),.olmosh (kelishik qo‘shimchalarini olgan ko‘rsatish 

olmoshlari) va yordamchi so‘z turkumlarida. 

Umumiy qilib aytganda juft, takroriy va qo‘shma so‘zlarni topishda algoritmda ozgina 

texnik xatolik mavjud. Ya’ni bu so‘zlar odatda “lemma topilmadi” yoki “noun” shaklida chiqdi; 

otlarga egalik, kelishik, ko‘plik qo‘shimchalari qo‘shilganda “noun” emas “adj” yoki “verb” 

shaklida ko‘rsatdi;  to‘liqsiz va qo‘shma fe’llarni alohida-alohida tahlil qilinishi natijasida so‘z 

turkumi o‘zgarib ketdi; modal so‘z turkumiga kiruvchi so‘zlarda ham muammolar mavjud; sifat 

yasovchi qo‘shimchalar ham ot so‘z turkumiga qo‘shilganda “noun” holatida chiqdi; sifat va 

ravish so‘z turkumlarini ko‘rsatishda ham bir qancha xatoliklar uchradi; dastur omonim 

so‘zlarni faqatgina bir so‘z turkumi doirasida tahlil qilmoqda.  

Yuqorida sanab o‘tilgan texnik nosozliklar tuzatilishi uchun morfologik qoliplar ishlab 

chiqildi, algoritmlarga qo‘shimchalar kiritildi va Mc Excel dasturida lingvistik bazasi yaratildi. 

Natijada esa avtomatik tarjima va audio korpusdagi mavjud imkoniyatlar kuchaydi. 

Xulosalar. Ma’lumotlar bazasida berilgan so‘zlar orfografik jihatdan to‘g‘ri yozilishi ham 

hisobga olingan bo‘lib, morfoanalizator to‘g‘ri va sifatli ishlashiga zamin yaratilgan. Uning 

kundalik hayotdagi ahamiyati yetarlicha bo‘lib, uni avtomatik tarjimada sintaktik tahlil uchun 

yordam, audio korpusda matnn tahlil qilish uchun baza, qolaversa, multimediali darslarda 

elektron doskalarda til o‘rgatishda keng qo‘llash mumkin. O‘zbek tili milliy korpusini yaratish 

uchun ham, avvalo, juda katta hajmda turli mavzularga doir matnlarni jamlab olish lozim 

bo‘ladi. Misol uchun tilda mavjud uslublarga doir matnlar tanlab olinadi. Jumladan, badiiy 

matnlar, ilmiy matnlar, rasmiy matnlar, publisistik matnlar, so‘zlashuv uslubiga doir matnlar. 

Qolaversa badiiy matnlardan iborat adabiyotga oid korpus yaratish yoki mualliflik korpuslarini 

yaratish birmuncha oson. Chunki, biror bir muallif hayoti, uning ijod namunalarini saqlab qolish 

ham katta mas’uliyat talab qiladi. Ko‘plab korpuslarda bir xillikni uchratish mumkin, tabiiyki 

bunday korpuslar yaratish tilning o‘zgarib borishini kuzatib turishda foydali. Grammatik, 

leksik, morfologik jihatdan tilda mavjud so‘zlar iste’molga kirishi yoki chiqib ketishi 

statistikasini ham yuritish mumkin. Turli soha xodimi bunday korpuslardan foydalana olishi va 

ish jarayonida uni qo‘llay olishiga erishilsa, samaradorlik kuchayadi. Tillar uchun ularning 

elektron bazasi va korpusini yaratish, shu tilga taalluqli bo‘lgan ilmiy va badiiy adabiyotlarni 

yillar davomida asrashga, ular ustida bir qancha ilmiy ishlar qilishga imkon beradi. Qolaversa, 

“asosiy ish quroli so‘z bo‘lgan”[16] barcha soha xodimlariga elektron korpuslar juda katta 

manba vazifasini bajaradi. 

